
რამდენადაც ევროინტეგრაცია  პროცესია  და არა  მომენტი,   
ჩვენთვის სრულიად მიუღებელია ამ  პროცესის შეჩერება,  
რადგან ნებისმიერი პროცესის შეჩერება ,  მიზნის მიღწევას 
იმაზე გაცილებით ხანგრძლივი ვადით გადადებას (და 
ხშირად შეწყვეტასაც)  იწვევს,  ვიდრე თავად პროცესის 
შეფერხების  პერიოდია.   

 

ენერგოეფექტურობის ცენტრი საქართველო 1999 წლის 

გამოცდილების საფუძველზე,  ჩვენს ქვეყანაში მდგრადი 
ენერგეტიკის განვითარების პრინციპების დანერგვას 
შეუწყოს ხელი და დღესაც არ ვაპირებთ ამ მისიის 
შეცვლას.   

ნავთობი და გაზი 

Fitch-ის პროგნოზი: 2025 წელს ნავთობის ფასი 10 დოლარით შემცირდება 

Fitch-ის სარეიტინგო სააგენტომ 2025 წლის ნავთობის ფასების პროგნოზი გამოაქვეყნა. 

Fitch-ის პროგნოზით, ნავთობის ფასი 2024 წელს საშუალოდ 80 დოლარიდან ბარელზე 

2025 წელს 70 დოლარამდე შემცირდება. 

Fitch აღნიშნავს, რომ ის ელოდება ბარელზე ნავთობის ფასების საშუალოდ შემცირებას 80 

დოლარიდან 70 დოლარამდე 2025 წელს. 

„ჩვენ ველოდებით, რომ ნავთობზე გლობალური მოთხოვნა გაიზრდება 2025 წელს, 2024 

წლის შესაბამისად, მაგრამ უფრო ნელა, ვიდრე 2022-2023 წლებში“, - ნათქვამია Fitch-ის 

განცხადებაში. 

წყარო:  bfm.ge  - https://cutt.ly/ZeNHYmqK  

 

რუსული LNG-ის იმპორტმა ევროკავშირში წელს რეკორდულ დონეს მიაღწია 

- Financial Times 

უკრაინაში სრულმასშტაბიანი ომის დაწყების შემდეგ, ევროკავშირმა დაისახა მიზანი 2027 

წლისთვის შეაჩეროს ყველა რუსული წიაღისეული საწვავის იმპორტი, მაგრამ თხევადი 

გაზის მიწოდება ევროპის პორტებში კვლავ იზრდება. ამის შესახებ The Financial Times წერს. 

ამავე ცნობით, ევროკავშირმა დეკემბრის შუა რიცხვებისთვის რუსეთიდან 16,5 მილიონი 

ტონა თხევადი ბუნებრივი აირი მიიღო, მიუხედავად იმისა, რომ მიწოდების შემცირების 

მცდელობა იყო. 

გამოცემის თანახმად, გასულ წელს რუსეთიდან ევროპაში მიწოდებული თხევადი 

ბუნებრივი აირის მოცულობა 15,18 მილიონი ტონა იყო. 2024 წელს მიწოდებული LNG-ის 

მოცულობა ასევე აღემატება 2022 წელს იმპორტირებულ ბოლო რეკორდს, 15,21 მილიონ 

ტონას. 

„მილსადენებით გაზის იმპორტისგან და რუსული ნავთობისა და ქვანახშირისგან 

განსხვავებით, რომელიც წვეთამდე შემცირდა რუსული LNG-ის იმპორტი კვლავ 

დაშვებულია და იზრდება, რაც იმაზე მეტყველებს, რომ „პანიკაში ჩავარდნილი“ ევროპა 

იაფი ენერგიის მიღებაზე ჯერჯერობით უარს ვერ ამბობს“, - აღნიშნავს ენერგეტიკის 

ეკონომიკისა და ფინანსური ანალიზის ინსტიტუტის ანალიტიკოსი ანა მარია იალერ-

მაკარევიჩი. 

წყარო:  bpn.ge  -  https://cutt.ly/DeNHYSdO  

 

 ელექტროენერგეტიკა 

"[ნამოხვანჰესის პროექტის ჩაგდებაში] დამნაშავეები არიან ვითომ 

დედამიწის ქერქის დამცველები" - მარგებაძე 

მცირე და საშუალო ჰესების ასოციაციის ხელმძღვანელის, გიორგი მარგებაძის 

განცხადებით, Enka -ს მხრიდან საქართველოს წინააღმდეგ მოგებულ დავაში დამნაშავეები 

არასამთავრობო ორგანიზაციები არიან. მისი თქმით, ექსპერტების ნაწილმა 

"ნამოხვანჰესის" აშენებას ხელი შეუშალა. 

"დამნაშავეები არიან ექსპერტები, ვითომ დედამიწის ქერქის დამცველები , ვითომ 

მეწყრული სტიქიების დედოფლები და ა.შ. პირველ რიგში, მათთან უნდა მივიდეთ და 

მაგათ დავუსვათ კითხვები. მახსოვს "მწვანე ალტერნატივა", რომელიც ამ პროექტს 

ებრძოდა", - განაცხადა გიორგი მარგებაძემ BMG-სთან. 

რაც შეეხება ხელისუფლებას. გიორგი მარგებაძეს მიაჩნია, რომ მთავრობას ადამიანების 

ცნობიერების ამაღლებისთვის მეტად უნდა ემუშავა. 

"მთავრობას ადამიანების ცნობიერების ამაღლებაში მეტი უნდა ემუშავა. რა თქმა უნდა, 

ძალის გამოყენება და ეს უბედურება, რაც დღეს ხდება, არ უნდა მომხდარიყო, თუმცა 

სხვანაირად შეეძლო. შესაბამისად, სახელმწიფო შეცდომა ის იყო, რომ პროცესი თავიდან 

არ იყო სწორად დაგეგმილი. ინფორმაცია არა მხოლოდ ადგილობრივებისთვის, არამედ 

სრულიად მოსახლეობისთვის, ქუთაისის მოსახლეობისთვის, თბილისის, ზესტაფონის და 

ა.შ. უნდა მიეწოდებინათ, რა მნიშვნელობის არის ჩვენთვის მსგავსი ენერგეტიკული 

პროექტები", - აღნიშნა მან. 

ცნობისთვის, კომპანია Enka Renewables-მა საქართველოს საერთაშორისო არბიტრაჟში 

383.2 მილიონი დოლარი მოუგო - ამის შესახებ ინფორმაციას თავად კომპანია აქვეყნებს. 

საარბიტრაჟო დავა 2021 წლის ოქტომბერში დაიწყო, მას შემდეგ, რაც სახელმწიფოსთან 

არსებული საინვესტიციო შეთანხმება ფორს-მაჟორის გამო შეწყდა. 

წყარო:  bm.ge  -  https://cutt.ly/xeNHUh9K  

 

2034 წლამდე საქართველოში 217 ჰესის აშენება იგეგმება 

საქართველოში 2024-2034 წლებში 217 ჰესის ამოქმედება იგეგმება, - ამის შესახებ 

ვკითხულობთ „საქართველოს სახელმწიფო ელექტროსისტემის“ საქართველოს გადამცემი 

ქსელის განვითარების ათწლიან გეგმაში. 

დოკუმენტიდან ირკვევა, რომ ჯამში 217 ახალი ჰესის დადგმული სიმძლავრე 3812 მგვტ-

მდე იქნება, ხოლო წლიური გამომუშავება 15.6 მლნ.კვტ.სთ იქნება. 

აღსანიშნავია ისიც, რომ ამ ათწლიან გეგმაში ასაშენებელ ჰესებს შორის იყო „ხობი 2 

ჰესიც“, რომელიც ექსპლუატაციაში ოქტომბრის ბოლოს გაეშვა. 

ამასთან, ათწლიანი გეგმის მიხედვით, „ნამახვანი ჰესების კასკადი“ (დადგმული 

სიმძლავრე 433 მგვტ), „ნენსკრა ჰესი“ (დადგმული სიმძლავრე 280 მგვტ.) და „ხუდონი 

ჰესი“ (დადგმული სიმძლავრე 702 მგვტ) ექსპლუატაციაში, სავარაუდოდ, 2032 წლის 

ბოლოს უნდა შევიდეს. 

ცნობისთვის, სახელმწიფო ელექტროსისტემის მონაცემებით, 2023 წლის ბოლოსთვის 

საქართველოში 126 ჯამში სადგური ფუნქციონირებდა (მათ შორის თბო, ქარის და 

ჰიდრო). 

წყარო: bpn.ge - https://cutt.ly/meNHUSy7  

განახლებადი ენერგია და ენერგოეფექტურობა 

2023 წელს საქართველოში ელექტროენერგიის წარმოება 1%-ით გაიზარდა - 

"საქსტატი" 

ოფიციალური დეკლარირებული მონაცემების მიხედვით, საქართველოში 

ელექტროენერგიის წარმოება 2023 წელს, წინა წელთან შედარებით, 1.0 პროცენტით 

გაიზარდა და 14 395.8 მილიონი კილოვატ-საათი შეადგინა. ამის შესახებ ინფორმაციას 

"საქსტატი" ავრცელებს. 

2023 წლის განმავლობაში მოპოვებულია 38.9 ათასი ტონა ნედლი ნავთობი (2022 წელთან 

შედარებით 6.3 პროცენტით მეტი), 148.0 ათასი ტონა ქვანახშირი (წინა წელთან 

შედარებით 1.2 პროცენტით მეტი) და 16.4 მილიონი მ3 ბუნებრივი გაზი (წინა წელთან 

შედარებით 12.3 პროცენტით მეტი). 

გამოკვლევის შედეგების მიხედვით, 2023 წელს, წინა წელთან შედარებით, შეშის წარმოება 

უმნიშვნელოდ 0.1 პროცენტით გაიზარდა და 1 114.5 ათასი მ3 შეადგინა. 

წარმოების სტრუქტურაში უდიდესი წილი (77.7 პროცენტი) მოდის ელექტროენერგიაზე. 

მეორე ადგილს იკავებს ბიოსაწვავი და ნარჩენებისგან წარმოებული ენერგია (13.1 

პროცენტი), რომელიც ძირითადად წარმოდგენილია შეშის სახით, ხოლო დანარჩენი 

სახეობის ენერგორესურსები სტრუქტურაში შედარებით დაბალი წილით ხასიათდება. 

2023 წელს ელექტროენერგიის საბოლოო მოხმარებამ 12 268.5 მილიონი კილოვატ-საათი 

შეადგინა, რაც 8.3 პროცენტით ნაკლებია წინა წლის მაჩვენებელზე. 2023 წლის 

მონაცემებით, ბუნებრივ გაზზე მოთხოვნის მოცულობამ შეადგინა 3 368.8 მილიონი მ3 

(წინა წელთან შედარებით 0.2 პროცენტით მეტი), ხოლო ბუნებრივი გაზის საბოლოო 

მოხმარებამ ამავე პერიოდში 2 516.3 მილიონი მ3 შეადგინა, რაც 0.5 პროცენტით ნაკლებია 

წინა წლის მაჩვენებელზე. 2022 წელთან შედარებით ბუნებრივი გაზის მოხმარება 

შემცირდა საგზაო ტრანსპორტში და მრეწველობის ცალკეულ დარგებში. 

შინამეურნეობების სექტორში ბუნებრივი გაზის მოცულობა გაიზარდა უმნიშვნელოდ, 0.4 

პროცენტით. გამოკვლევის შედეგების მიხედვით, 2023 წელს ქვეყანაში მოხმარებულია 1 

455.8 ათასი ტონა ნავთობპროდუქტი (წინა წელთან შედარებით 5.8 პროცენტით მეტი). 

ენერგორესურსების მოხმარების სტრუქტურაში 42.0 პროცენტი მოდის ბუნებრივ გაზზე. 

შედარებით მაღალი წილით ხასიათდება აგრეთვე ნავთობპროდუქტები (29.0 პროცენტი) 

და ელექტროენერგია (20.5 პროცენტი). წლის განმავლობაში მოხმარებული ენერგიის 4.0 

პროცენტს შეადგენს ქვანახშირი, ხოლო დარჩენილი 4.5 პროცენტი მოდის ბიოსაწვავზე, 

გეოთერმულ და მზის ენერგიაზე. 

2023 წლის ენერგორესურსების მოხმარების სექტორული ანალიზი გვიჩვენებს, რომ 

ენერგორესურსების ყველაზე დიდი მომხმარებელია ტრანსპორტის და შინამეურნეობების 

სექტორები, რომლებზეც მოდის მთლიანი მოხმარების, შესაბამისად 33.3 და 30.9 

პროცენტი. რაც შეეხება სხვა დარგებს, 16.1 პროცენტი — მრეწველობის, 4.5 პროცენტი — 

მშენებლობის, 0.6 პროცენტი — სოფლის, სატყეო და თევზის მეურნეობის დარგებზე, 

ხოლო დარჩენილი 14.6 პროცენტი კერძო და სახელმწიფო მომსახურებაზე და სხვა 

მომხმარებლებზე ნაწილდება. 

წყარო:  energynews.ge  -  https://cutt.ly/0eNHU0rn  

აბსოლუტურად არაფერში თითქმის $400 მილიონი უნდა გადავიხადოთ, 

გვრჩება დანგრეული ხეობა და მოუწესრიგებელი ბუნება - გიორგი 

აბრამიშვილი Enka-ს არბიტრაჟზე 

"აბსოლუტურად არაფერში თითქმის $400 მილიონი უნდა გადავიხადოთ, გვრჩება 

დანგრეული ხეობა და მოუწესრიგებელი ბუნება", - ამის შესახებ კომპანია Energy Solutions-

ის მმართველი პარტნიორი და ასევე, კომპანია DATA CENTER SOLUTIONS-ის 

თანადამფუძნებელი გიორგი აბრამიშვილმა განაცხადა. 

მისი შეფასებით, პროექტის შეჩერება უპირველესად, უდიდეს ზარალს 

ენერგოდამოუკიდებლობის კუთხით მოიტანს. 

,,ჩვენი ქვეყნისთვის ამ პროექტის შეჩერება დიდი მავნებლობა იყო ყველა მხრივ; 

უპირველესად, ენერგოდამოუკიდებლობის კუთხით. ზუსტად იმ წელს, როცა პროექტი 

შეჩერდა მილიარდ-ნახევარი კილოვატი შემოვიტანეთ რუსეთიდან, ზუსტად იმდენი, რაც 

ნამოხვანს უნდა ეწარმოებინა. 

ჩვენ მოგვიწევს აბსოლუტურად არაფერში თითქმის 400 მილიონი დოლარის გადახდა, 

გვრჩება დანგრეული ხეობა და მოუწესრიგებელი ბუნება. ასევე, პოტენციური 

ინვესტორები საკმაოდ ნეგატიურად არიან განწყობილნი. შემდეგი კონტრაქტი თუ ეს 

ოდესმე მოხდება, ბევრად უფრო მკაცრი და არასასიამოვნო იქნება ჩვენი ქვეყნისთვის, 

რადგან ბევრად მეტი რისკის დაზღვევა მოგვიწევს. 

დეტალებს ვერ განვიხილავ, მაგრამ თავიდან აშენების ინტერესი სახელმწიფოს მხრიდან 

არის, თუმცა ამ პოლიტიკურ სიტუაციაში არ ვიცი, რამდენად დაინტერესდება რომელიმე 

ინვესტორი ასეთი მსხვილი და გრძელვადიანი ინვესტიციით“, - თქვა აბრამიშვილმა. 

რაც შეეხება კიდევ ერთ პროექტს, რომელმაც საქართველოს 

ენერგოდამოუკიდებლობისთვის მნიშვნელოვანი როლი უნდა ითამაშოს, გიორგი 

აბრამიშვილის ინფორმაციით, შავი ზღვის წყალქვეშა კაბელის პროექტზე მუშაობა უკვე 

დაწყებულია. 

„შავი ზღვის კაბელის პროექტი მიმდინარეობს, ჯერჯერობით 35 მილიონი დოლარი 

დაუმტკიცა მსოფლიო ბანკმა ელექტროსისტემას იმისთვის, რათა ე.წ ფსკერის კვლევა 

გაკეთდეს. ბულგარეთს ჰქონდა ინტერესი, რომ ამ პროექტს შემოერთებოდა, ამაზეც 

მიმდინარეობს მუშაობა“, - თქვა Energy Solutions-ის მმართველმა პარტნიორმა. 

შეგახსენებთ, რომ კომპანია Enka Renewables-მა საქართველოს საერთაშორისო არბიტრაჟში 

383.2 მილიონი დოლარი მოუგო. კომპანია ნამოხვანჰესის $800 მილიონიანი 

ჰიდროელექტროსადგურის სამშენებლო სამუშაოების დასაწყებად ემზადებოდა და 

წინასწარ სამუშაოებზე 100 მილიონამდე უკვე ჰქონდა ინვესტირებული.  

კომპანიამ არბიტრაჟს მიმართა სახელმწიფოს მიერ საინვესტიციო პირობების უხეში 

დარღვევის გამო, რაც საინვესტიციო შეთანხმების უგულებელყოფას უკავშირდებოდა. 

წყარო:  bfm.ge  -  https://cutt.ly/WeNHIuqY  

კლიმატის ცვლილება 

შავი ზღვა ყველაზე დიდი ეკოლოგიური კატასტროფის წინაშეა?! - 

Greenpeace რუსული ნავთობტანკერების ჩაძირვაზე 

ქერჩის სრუტეში ორი რუსული ნავთობტანკერის, Volgoneft 212-ისა და Volgoneft 239-ის 

ჩაძირვა შესაძლოა, შავ ზღვაში ერთ-ერთი ყველაზე დიდი ეკოლოგიური კატასტროფა 

გახდეს და ფლორა-ფაუნას სერიოზულ შედეგებით დაემუქროს. 

ამის შესახებ გარემოსდაცვითი საერთაშორისო ორგანიზაცია Greenpeace-ის განცხადებაში 

წერია. 

Greenpeace-ის გარემოსდამცველები აცხადებენ, რომ ტანკერებიდან ზღვაში შესაძლოა, 

საწვავის, დაახლოებით, ნახევარი მოხვედრილიყო. კერძოდ, ქერჩის სრუტის წყლებში 

ორი ტანკერიდან, დაახლოებით, 4,3 ათასი ტონა მაზუთი და ნავთობპროდუქტები 

ჩაიღვარა. 

ფედერაციის მთავრობა ზუსტ მაჩვენებელს არ ასახელებს და აცხადებს, რომ საწვავის 

გაჟონვის რაოდენობა დგინდება, ხოლო დაღვრის შედეგების აღმოსაფხვრელ სამუშაოებში 

200-ზე მეტი ადამიანი მონაწილეობს. თუმცა რუსეთის მეცნიერებათა აკადემიის საზღვაო 

ჰიდროფიზიკურ ინსტიტუტში ვარაუდობენ, რომ თითოეული ხომალდის დაზიანებული 

ავზებიდან ზღვაში, დაახლოებით, 1,5 ათასი ტონა მაზუთი გაჟონავდა. 

აღსანიშნავია, რომ ეს Volgoneft-ის კლასის ტანკერებისთვის პირველი კატასტროფა არ 

არის. 2007 წელს ანალოგიური გემი იმავე ქერჩის სრუტეში ჩაიძირა და ზღვაში 1,600 ტონა 

მაზუთი ჩაიღვარა, რამაც ათეულობით კილომეტრის სანაპირო ზოლის დაბინძურება 

გამოიწვია. თუმცა, Greenpeace-ის შეფასებით, ახალი ავარია ბევრად უფრო სერიოზულია. 

ცნობისთვის: კვირას, ქერჩის სრუტეში შტორმის დროს რუსული ნავთობტანკერების 

ჩაძირვისას Volgoneft 212-ზე ერთი ადამიანი დაიღუპა და 11 საავადმყოფოში გადაიყვანეს, 

ხოლო Volgoneft 239-ის მთელი ეკიპაჟის, ანუ 14 ადამიანის ევაკუაცია შესაძლებელი 

გახდა. ჩაძირული ტანკერები 40 წელზე მეტი ხნისაა. ისინი მდინარის ტანკერებად იყვნენ 

დაპროექტებული, რომლებსაც სანაპირო ზღვის ზონებში შეზღუდული წვდომა მხოლოდ 

წყნარი ამინდის პირობებში ჰქონდათ. ავარიის ძირითად ვერსიად ეკიპაჟის შეცდომა და 

შტორმის პრიობებში გემის კორპუსების გადაჭარბებული დატვირთვა სახელდება. 

წყარო:  bpn.ge - https://cutt.ly/reNHIbCu  

 

კომისიამ უნდა შეაჩეროს ევროკავშირის კლიმატური პოლიტიკის მიტაცება 

ენერგეტიკული ქარტიის ხელშეკრულების მიერ  

ევროპარლამენტის მიერ ფონ დერ ლაიენის კომისიის დამტკიცების შემდეგ, მაროშ 

შეფჩოვიჩი პასუხისმგებელია ბლოკის სავაჭრო და ეკონომიკურ უსაფრთხოებაზე, 

ინსტიტუციურ ურთიერთობებზე და გამჭვირვალობაზე. 

შეფჩოვიჩისთვის ერთ-ერთი ყველაზე აქტუალური საკითხია ენერგეტიკული ქარტიის 

ხელშეკრულების მემკვიდრეობის პრობლემის გადაჭრა და ევროკავშირის წევრ ქვეყნებსა 

და მესამე ქვეყნებს შორის 1100-ზე მეტი მოძველებული ორმხრივი საინვესტიციო 

ხელშეკრულება (BIT). 

2019 წელს ევროპული მწვანე შეთანხმების წარდგენით, ფონ დერ ლაიენმა კიდევ ერთხელ 

დაადასტურა თავისი მისწრაფება, გახადოს ევროკავშირი გლობალური ლიდერი 

კლიმატის ცვლილების სფეროში და პირველი კლიმატ-ნეიტრალური კონტინენტი. 

იმის გათვალისწინებით, რომ 1.5°C მიზანი სულ უფრო მიუწვდომელი ხდება, ხოლო 

დონალდ ტრამპმა გაიმარჯვა აშშ-ის არჩევნებში, ევროკავშირის კლიმატის სფეროში 

ლიდერობა კიდევ უფრო მნიშვნელოვანია, ვიდრე ოდესმე. თუმცა, წიაღისეული საწვავის 

ინვესტორების მიერ ევროკავშირისა და მისი წევრი ქვეყნების წინააღმდეგ საარბიტრაჟო 

დავების წარდგენის რისკი, რომელიც ეფუძნება ენერგეტიკული ქარტიის ხელშეკრულების 

„მოქმედების ვადის ამოწურვის მუხლს“ და ევროკავშირის ორმმხრივ საინვესტიციო 

შეთანხმებებს, პირდაპირ ემუქრება ამ ამბიციებს. 

ამ საფრთხის განეიტრალებისთვის, შეფჩოვიჩმა უნდა წარადგინოს სავალდებულო 

შეთანხმებები ენერგეტიკული ქარტიის ხელშეკრულების მოქმედების ვადის ამოწურვის 

მუხლის გასანეიტრალებლად, როგორც ევროკავშირის შიგნით, ასევე გაერთიანებულ 

სამეფოსა და სხვა მესამე ქვეყნებთან. 

წყარო:  euractiv.com - https://bit.ly/3VVeSm3  

 

ღონისძიებები 

კონფერენცია - მსოფლიოს მდგრადი ენერგეტიკის დღეები 2025 

თარიღი: 04 - 07 მარტი, 2025 

ორგანიზატორი:OÖ Energiesparverband 

ადგილი:შტადჰალე, ველსი, ავსტრია  

თემატიკა:ბიომასა, ენერგოეფექტურობა, ე-მობილობა, ენერგოეფექტურობის პოლიტიკა 

 

ევროპის ენერგოეფექტურობის კონფერენცია 2025 

თარიღი: 06 - 07 მარტი, 2025 

ორგანიზატორი:OÖ Energiesparverband 

ადგილი:შტადჰალე, ველსი, ავსტრია 

თემატიკა:ენერგოეფექტურობა, ელ-მობილობა, ენერგოეფექტურობის პოლიტიკა, 

ენერგოეფექტურობა მრეწველობაში 

 

ევროპული კონფერენცია - CO2-ის ჩაჭერა, შენახვა და ხელახალი გამოყენება 2025 

თარიღი:: 21–22 მაისი, 2025 

ორგანიზატორი: FORTES Media Group 

ადგილი:კოპენჰაგენი, დანია 

თემატიკა:CO2-ის ჩაჭერა, მიწისქვეშა შენახვა, დეკარბონიზაცია 


